
	1. Նախագծի նախաբանում «Բյուջետային համակարգի մասին» բառերը փոխարինել «Հայաստանի Հանրապետության բյուջետային համակարգի մասին» բառերով՝ նկատի ունենալով օրենքի վերնագիրը:
	Ընդունվել է 

 

	2. Նախագծով հաստատված հավելվածի 10-րդ կետի համաձայն՝ տարվա ընթացքում կայունացման հաշվի միջոցների մնացորդը և տարվա արդյունքներով կայունացման հաշվի միջոցների նպատակային միջին մակարդակը կարող են շեղվել և պակաս լինել «Հայաստանի Հանրապետության բյուջետային համակարգի մասին» ՀՀ օրենքի 15-րդ հոդվածի 15-րդ մասով սահմանված՝ կայունացման հաշվի միջոցների նպատակային միջին մակարդակի համար սահմանված միջակայքի ստորին շեմից միայն ՀՀ կառավարության պարտքի վերաֆինանսավորման ռիսկի կառավարման շրջանակներում իրականացված գործարքների (կառավարության պարտքի մարում, հետգնում և այլն) և ՀՀ կառավարության պարտքի սպասարկման գծով ծախսերի ավելացման արդյունքում։ 
Այս առումով հարկ է նկատի ունենալ, որ «Հայաստանի Հանրապետության բյուջետային համակարգի մասին» օրենքի 15-րդ հոդվածի 15-րդ մասի համաձայն՝ կայունացման հաշվի միջոցների նպատակային միջին մակարդակը, որը հաշվարկվում է որպես տվյալ տարվա աշխատանքային օրերի միջին օրական մնացորդ, պետք է լինի Հայաստանի Հանրապետության կառավարության տվյալ տարվա բյուջետային ուղերձում տվյալ տարվա համար կանխատեսված համախառն ներքին արդյունքի մեկից մինչև երկու տոկոս միջակայքի սահմաններում:
Այսպիսով՝ «Հայաստանի Հանրապետության բյուջետային համակարգի մասին» օրենքի 15-րդ հոդվածի 15-րդ մասով իմպերատիվ ձևով սահմանված է, որ կայունացման հաշվի միջոցների նպատակային միջին մակարդակը պետք է լինի Հայաստանի Հանրապետության կառավարության տվյալ տարվա բյուջետային ուղերձում տվյալ տարվա համար կանխատեսված համախառն ներքին արդյունքի մեկից մինչև երկու տոկոս միջակայքի սահմաններում:
Ելնելով վերոգրյալից և նկատի ունենալով, որ նախագծին կից ներկայացված հիմնավորման մեջ ևս բացակայում է որևէ տեղեկատվություն հավելվածի 10-րդ և 11-րդ կետերով նախատեսված կարգավորումների վերաբերյալ՝ անհրաժեշտ է վերանայել կայունացման հաշվի միջոցների նպատակային միջին մակարդակի շեղումների վերաբերյալ կարգավորումները:
Բացի այդ, հավելվածի 12-րդ կետում նախատեսված են կարգավորումներ, որոնց համաձայն՝ կայունացման հաշվի նպատակային մակարդակի կանոնը չի գործում «Հայաստանի Հանրապետության բյուջետային համակարգի մասին» ՀՀ օրենքի 21-րդ հոդվածի 8.3 կետով սահմանված բացառիկ դեպքերում: Այս առումով, նկատի ունենալով այն հանգամանքը, որ նշված օրենքում բացակայում են կայունացման հաշվի միջոցների նպատակային միջին մակարդակի սահմանման վերաբերյալ բացառությունները՝ հավելվածի 12-րդ կետով նախատեսված կարգավորումներն ևս անհրաժեշտ է վերանայել՝ համապատասխանեցնելով օրենքի պահանջներին:
	Մասամբ է ընդունվել
Հայաստանի Հանրապետության բյուջետային համակարգի մասին ՀՀ օրենքի 15-րդ հոդվածի 15-րդ մասով սահմանվում է, որ կայունացման հաշվի միջոցների նպատակային միջին մակարդակը պետք է լինի Հայաստանի Հանրապետության կառավարության տվյալ տարվա բյուջետային ուղերձում տվյալ տարվա համար կանխատեսված համախառն ներքին արդյունքի մեկից մինչև երկու տոկոս միջակայքի սահմաններում, որտեղ մեկ տոկոսը ստորին շեմն է, իսկ երկու տոկոսը՝ առավելագույն շեմը։ Միաժամանակ Հայաստանի Հանրապետության բյուջետային համակարգի մասին ՀՀ օրենքի 15-րդ հոդվածի 16-րդ մասի դ կետը թույլ է տալիս սահմանել վերը նշված ստորին և վերին շեմերից թույլատրելի շեղումները։
Հետևաբար, Նախագծի շրջանակներում նախատեսված են կայունացման հաշվի միջոցների նպատակային միջակայքի ստորին և վերին շեմերից թույլատրելի շեղումներ նախատեսող կարգավորումներ՝ հիմք ընդունելով Հայաստանի Հանրապետության բյուջետային համակարգի մասին օրենքի 15-րդ հոդվածի 16-րդ մասը, մասնավորապես՝ դ կետով սահմանված լիազորող նորմը: Համապատասխան տեղեկատվությունը ներառվել է Նախագծի հիմնավորման մեջ: 
Ըստ այդմ՝ վերախմբագրվել է Նախագծով հաստատման ներկայացված հավելվածի 12-րդ կետը: 



